
“Want so lief het God die wêreld 

gehad dat Hy sy unieke Seun 

gegee het, sodat elkeen wat in Hom 

glo, nie verlore sal gaan nie, maar 

die ewige lewe sal hê.” 
Johannes 3:16 (2020-vertaling)

Ons is amptelik in die laaste kwartaal van 2023. 
Binnekort sal die winkelsentrums met Kersversierings 
getooi wees, en sal daar opgewonde beplan word vir  
die Desembervakansie.

As ons terugkyk op die jaar wat verby is, dan moet 
ons realisties wees omtrent die uitdagings wat die 
Bybelgenootskap in die gesig staar. 

Die huidige ekonomiese klimaat bly onstabiel. Inflasie 
en die wisselkoers maak dit moeiliker om ons oogmerk 
van bekostigbare Bybels gestand te doen. Tog ploeg 
ons voort met geloof in die Een vir wie se koninkryk ons 
arbei. 

Danksy die Here se genade en die ondersteuning 
van ons lojale donateurs, kon ons nog ’n jaar by die 
luisterryke geskiedenis van die Bybelgenootskap voeg.

Ek wil elkeen van julle bedank vir die ondersteuning 
wat julle aan ons betoon het in ons doelwit om God se 
Woord na elke hoek van Suid-Afrika te versprei.

Jou donasie stel ons in staat om voort te bou op 
’n erfenis van 203 jaar van die vertaling, produksie en 
verspreiding van die Bybel.

Ons ekonomie, regering, land en sy mense is honger 
vir hoop. Die enigste een wat daardie hoop kan vervul en 
vrede en vreugde in mense se lewens kan gee, is Jesus 
Christus. 

En dit is hierdie storie wat ons getaak is om na die 
wêreld uit te dra by wyse van Bybelverspreiding. 

Mag die Here julle en jul gesinne oor die feestyd 
seën. 

Met seënwense,
 

Rodney van Wyk  
Uitvoerende Hoof

INTERAKTIEWE BYBEL
vir jongmense!

NU
UT

Good News-vertaling (GNT)
Meer as 400 interaktiewe elemente 
om jongmense te inspireer
Toegewyde YouTube-speellys  
met 30 videos oor die Bybel
Aflaaibare inhoud en nog  
baie meer...

•
•

•

•

R259
SLEGS

D ie woord “hoop” verskyn meer as 
100 keer in die Bybel. Dit word 

geag as een van die belangrikste 
Christelike waardes, saam met 
geloof en liefde. Die woord self 
verteenwoordig die moontlikheid van 
’n positiewe uitkoms – ’n glinster van 
goeie dinge wat wag om te gebeur.

In tye van swaarkry en leiding, 
verval ons dikwels in wanhoop, met 
geen vooruitsig van ’n beter dag 
van môre nie. In ’n wêreld wat deur 
trauma, pyn en verlies gekenmerk 
word, kan mens verstaan hoekom so 
baie mense daagliks met ’n gevoel 
van hopeloosheid leef.

Die Bring hoop-projek poog 
om hoop te gee aan mense wie se 
lewens ingrypend deur skielike en 

verwoestende omstandighede verander 
is. Die mense het dikwels reeds 
min wat materiële besittings betref, 
insluitende ’n waardevolle Bybel. 

Deur die Woord van God in die 
hande van kwesbare mense te plaas 
– spesifiek diegene wat daagliks 
hartseer beleef – kan die Evangelie 
van Jesus Christus, weer die vlam van 
hoop, geloof en liefde aanvuur.

 
Jy kan ons help om weer 
hoop te gee 
Elke donasie van R100 aan die projek 
help ons om een Bybel aan iemand te 
gee wat dit broodnodig het. Besoek                          
www.bybelgenootskap.co.za vir 
meer inligting.
Ondersteun die projek en wees ’n saaier van hoop. dS

God se Woord bring hoop

“Maar dis nie al nie: Ons beroem ons ook op ons verdrukking, omdat 
ons weet verdrukking bewerkstellig volharding, en volharding lei tot 
betroubaarheid, en betroubaarheid tot hoop. En die hoop beskaam nie, 
want God se liefde is in ons harte uitgestort deur die Heilige Gees wat aan 
ons gegee is.” Romeine 5:3-5 (2020-vertaling) 

https://www.biblesociety.co.za/index.php/af/


Duisende Suid-Afrikaners het vanjaar 
die 90ste herdenking van die eerste 

Bybelvertaling in Afrikaans gevier.
Hierdie geskiedkundige geleentheid 

is regoor die land deur Afrikaanse 
kerke, kultuurorganisasies en individue 
herdenk. 

Dié nuus het ook in die media 
wyd opslae gemaak. Koerante, 
aanlynpublikasies, radiostasies en 
sosiale media artikels het met groot 
nostalgie teruggekyk na hoe die 1933 
Afrikaanse Bybel uiteindelik die lig gesien 
het. Daar is ook met nuwe waardering 
gekyk na die rol wat dié Bybelvertaling 
gespeel het in die amptelike 
totstandkoming van Afrikaans as ’n 
volwaardige taal.

Die amptelike feesgeleentheid, wat 
die Bybelgenootskap in samewerking 
met die Federasie van Afrikaanse 
Kultuurverenigings (FAK) en die 
Voortrekkermonument aangebied het, 

het die vorm van ’n Dankfees by die 
monument aangeneem. Die Dankfees 
is op Sondag, 27 Augustus 2023 
gehou, presies 90 jaar na die amptelike 
bekendstelling van die Afrikaanse Bybel 
1933-vertaling wat ook op ’n Sondag 
geval het.

“Ons wil eerstens in die vorm van 
’n erediens vir die Here dankie sê, 
want dit is net deur Sy genade dat 
ons tot hiertoe gekom het. Maar dit is 

Baie vier Afrikaanse Bybel se 
90ste herdenking

die saaier • somer 2023

ook ’n groot feesgeleentheid,” het dr 
Gerhard Lindeque, Spanleier van die 
Bybelgenootskap se Noordelke Streek 
en een van die organiseerders tydens 
die geleentheid gesê.

’n Aantal sprekers, kore en 
kunstenaars het tydens die geleentheid 
opgetree en ’n spesiale Saaier 
standbeeld is ook onthul. 

“Die Afrikaanse Bybel het ’n groot 
impak gemaak op ons Afrikaners se 
lewens. Dit het vir ons ’n identiteit gegee. 
Dit het vir ons die voorreg gegee om die 
Woord (in ons hartstaal) te kan verstaan 
en om dit ook van geslag tot geslag oor 
te dra,” het ds Carl Vermaak van die 
Bybelgenootskap tydens die fees gesê. 

“Dit is vanuit die Skrif wat mens die 
toekoms aanpak en so oor die lig beskik 
om die toekoms in te gaan. En daarom 
kan ons nie die toekoms sonder die 
Woord ingaan nie,” het hy bygevoeg. dS

21% in 2021. Dit is duidelik dat sekere 
streke ’n groter behoefte het aan 
afgelaaide Skrif. Sentraal- en Suid-
Amerika neem hier die voortou met 
4,2 miljoen Bybels wat afgelaai is. Dit 
verteenwoordig 42% van die algehele 
10 miljoen Bybels wat van die internet 
verkry is. In Europa, was twee uit elke 
drie Bybels wat versprei is, in digitale 
formaat, teenoor die twee uit elke 25 in 
die Stille Oseaan.

“Bybelverspreiding, net soos 
Bybelvertaling, is diep gewortel in 
die kern van ons gemeenskap van 
Bybelgenootskappe. Die effektiewe 
verspreiding van Bybels is van 
allerbelang om te verseker dat elke 
individu ’n eie Bybel in die hand kan 
vashou. Ons het aanvoerkettings 
wat regoor die wêreld strek en wat 
met groot ywer hierdie missie najaag. 
Met die verspreiding van Bybels, 
word individue en gemeenskappe 
bemagtig, geestelike groei verdiep en 
word die waardes van vrygewigheid, 

Meer as 166 Miljoen  
bybeltekste in 2022 versprei

Teen die einde van 2022 was daar 
reeds 166,4 miljoen Bybels en 

Bybelgedeeltes wêreldwyd versprei. 
Hierdie syfer is vyf keer dié van 2021, 
en dui op die terugkeer na die vlakke 
voor die aanvang van die pandemie. 
Dit getuig ook van die voortdurende 
belangstelling in die transformerende 
krag van die Bybelse boodskap en 
die buitegewone toewyding van 
Bybelgenootskappe om die hoop wat 
in God se Woord vervat is, te gee aan 
’n wêreld wat in ’n krisis verkeer.  

Die verspreidingsyfers toon dat daar 
in 2022 wêreldwyd sewe miljoen Nuwe 
Testamente beskikbaar gestel is. Dit is 
’n groei van 40% op 2021. Meeste van 
hierdie Nuwe Testamente is soos volg 
versprei; vyf miljoen in Asië, Sentraal- 
en Suid-Amerika en ’n verdere 1,3 
miljoen in Afrika. 

Daar was ’n toename in die 
hoeveelheid digitale Bybels wat afgelaai 
is. In 2022 was 28% van alle Bybels 
van die internet afgelaai, teenoor die 

Wêreldbond van Bybelgenootskappe (WBG) 
Bybelverspreidingverslag 2022



5

www.bybelgenootskap.co.za

deernis en eenheid – wat ons as 
Bybelgenootskapfamilie saambind 
– bevorder,” het ds Dirk Gevers, die 
Hoofsekretaris van die Wêreldbond van 
Bybelgenootskappe (WBG) gesê.

Die krag van gemeenskap
Bybelgenootskappe van regoor 
die wêreld werk hard om weer 
op dreef te kom na twee jaar van 
grootskaalse ontwrigting aan hul 
verspreidingsdienste wat ook ’n 
direkte impak op hul inkomste 
gehad het. Die Solidariteitsfonds wat 
tydens die pandemie gestig is om 
lewensbelangrike ondersteuning te 
bied aan die Bybelgenootskappe wat 
die ergste geraak is, het voort gegaan 
om ’n belangrike rol te speel in hierdie 
post-pandemiese oorgangstydperk. 
Dit sluit in die negatiewe ekonomiese 
impak wat die oorlog in die Oekraïne 
op die wêreldekonomie het.

Top 10 Bybelverspreiders
Die Bybelgenootskappe met die 

hoogste Bybelverspreidingsyfers en 
wat vir die verspreiding van byna twee 
derdes (62%) van al die Bybels in 2022 
verantwoordelik is, is; Brasilië (4,8 
miljoen), VSA (2,6 miljoen), Indië (2,5 
miljoen), Nigerië (2 miljoen) en China 
(1,8 miljoen). Kenia het in 2022 ook 
meer as een miljoen Bybels versprei.

Die Wêreldbond van Bybelgenoot-
skappe bly die grootste vertaler en 
verspreider van Bybels en Bybel- 
gedeeltes op aarde, met 70% van die 
wêreld se volledige Bybelvertalings wat 
aan Bybelgenootskapwerk toegeskryf 
kan word. dS



bybelsondag, 203de verjaardag-
vieringe en Bybelleesmarathon

Tydens ’n gesamentlike diens op 27 
Augustus het die Bybelgenootskap 

van Suid-Afrika se Oostelike Streek ’n 
vreugdevolle viering van Bybelsondag 
– ’n jaarlikse dag ter viering van God se 
Woord – en die Bybelgenootskap se 
203de verjaardag by die Faith Revival 
Church in Phoenix, KwaZulu-Natal 
gehou.    

 Heelwat lidmate van verskeie kerke 
het die spesiale geleentheid bygewoon. 
Past Brian Gopaul, die Spanleier van 
die Oostelike Streek, het die eer gehad 
om, saam met sy vrou, Sandra, die 
verjaardagkoek te sny.  

Die Oostelike Streek het tydens 
Augustus ook ’n Bybellees-
marathon aangebied. Die tema vir 
die massaleespoging was ook die 
Bybelgenootskap se tema vir die jaar; 
‘Keer terug na die Woord’.     

’n Verskeidenheid kerke en 
kerkgroepe het aan die projek 
deelgeneem en hulle daartoe verbind 
om ’n spesifieke gedeelte van die 
Bybel te lees. Die organiseerders het 
heelwat fotos en videos ontvang van 

oud en jonk wat uit die Woord lees. 
Die projek was só gewild onder die 
plaaslike kerke dat daar besluit is om 
dit voortaan ’n jaarlikse geleentheid  
te maak.  

 Die Oostelike Streek se 
Verhoudingsambassadeur, past 
Gershwyn Gopaul, was verheug  
oor die opkoms. “Dit was so ’n 
seëning om die liggaam van Christus  
bymekaar te hê om saam met ons  
dié geleentheid te vier,” het hy gesê.    

“Die grootste hoogtepunt, vir my, 
was om te sien hoe die volgende 
geslag, tydens die lofprysing met 
banniere die kerk in stap en hul  
liefde vir God se Woord verklaar,”  
het Gershwyn bygevoeg. dS

die saaier • somer 2023

 31 Desember – 6 Januarie 
Guinee: Bid vir die 
suksesvolle voltooiing van al 
ons vertalingsprojekte en vir ’n 
nouer verhouding tussen die 
Bybelgenootskap en die Kerk. 
Bid ook dat die Bybelsaak deur 
betekenisvolle vennootskappe 
groter sigbaarheid sal geniet.

Mali: Bid vir die eerste 
Konabere Ou Testament 
vertaling en die hersiening 
van die Nuwe Testament. Bid 
dat hierdie vertaling ’n groter 
impak sal hê en dat die mense 
wat hierdie taal praat, met ’n 
volledige Bybel geseën sal 
word. 

Senegal: Bid vir ons 
Revitalisation of Sunday 
Studies-projek wat groter 
Bybelbetrokkenheid onder 
Christene aanmoedig en 
help om hulle Bybelkennis te 

verbeter. Bid dat die Woord 
so vir hulle lewend sal word 
en hulle sal toerus om God te 
dien.   

 7 – 13 Januarie 
Gambië: Ons Literacy for 
Girls and Women-program 
vul ons vertalingsprojekte 
aan. Die program poog 
om gemarginaliseerde jong 
meisies en vroue te bemagtig 
deur geletterdheidsklasse en 
die beskikbaarstelling van 
Bybelse leesmateriaal. Bid dat 
geletterdheid onder vroue sal 
verbeter. 

Liberië: Bid vir ons doelwit 
om elke Liberiër met die 
Evangelie te bereik in die 
taal wat hulle die beste 
verstaan. Bid vir genoegsame 
befondsing vir ons 
vertalingsprojekte en dat die 
komende politieke verkiesing 

in Oktober nie ons pogings sal 
belemmer nie.  

Sierra Leone: Bid vir ons 
projek om die jeugkultuur 
van ons land te bereik. 
Baie van die jeug het in ’n 
vyandiggesinde omgewing 
groot geword met geen 
rolmodelle of leiding nie. 
Bid dat die Heilige Gees die 
vrywilligers in hierdie projek 
sal lei. 

 14 – 20 Januarie 
Burkina Faso: Bid vir  
die sukses van ons projekte, 
insluitende die vertaling van 
die Ou Testament en die 
Deuterokanonieke boeke  
en hersiening van die  
Nuwe Testament in Birifor. 
Bid dat die Here hierdie  
projek sal lei en die nodige 
ondersteuning sal voorsien 
om dit te voltooi.

met die Bybelgenootskappe

Ghana: Ons Scriptures for 
School Pupils-projek voorsien 
kinders in plattelandse gebiede 
van Bybels en Bybelgedeeltes. 
Bid vir die borge van hierdie 
projek en dat kinders wat die 
Bybels ontvang ’n blywende 
transformasie in hul lewens sal 
ervaar. 

 21 – 27 Januarie 
Benin: Bid vir ons digitale 
strategie om die Bybel op 
sosiale platforms te versprei. 
Bid dat ons digitale projekte 
mense sal help om by die 
Woord van God betrokke te 
raak. Bid spesifiek vir die meer 
as 2 500 weeskinders in ons 
land.

Niger: Bid vir ons Core 
Presence-projek wat gemik 
is op die volhoubaarheid van 
Bybelgenootskapwerk in 
Niger. Bid vir die veiligheid van 
Christene in ons land in ’n tyd 
waar die situasie voortdurend 
meer vyandiggesind raak. 

Nigerië: Bid vir ons projek 
om die volledige Eggon Bybel 
teen Desember 2028 te voltooi 
en om 5 000 eksemplare 
beskikbaar te maak. Bid dat 
die Eggon gemeenskap meer 
ontvanklik vir die Woord van 
God sal wees. 

Togo: Ons land het ’n 
geletterdheidsyfer van sowat 
66%. Bid dat ons baie mense 
sal help leer lees deur ons 
geletterdheidsprojekte. Bid vir 
ons Faith Comes by Hearing-
program wat die Woord 
van God in oudioformaat 
beskikbaar maak. 

 28 Januarie – 3 Februarie 
Tsjad: Bid vir ons land se 
sosio-ekonomiese situasie, 

met baie mense wat in 
armoede leef. Bid ook vir 
ons vertalingsprojekte. Ons 
hoop om Bybels aan meer 
as 100 taalgroepe in ons 
land beskikbaar te maak, dit 
sluit die hersiening van die 
Moundang Bybel in.

Gaboen: Bid vir ons vertaling 
van die nuwe Omyènè 
Bybel. Bid vir ’n gees van 
deursettingsvermoë en dat die 
vertalers van siekte bewaar sal 
word. Bid vir die befondsing 
van die projek en dat ons op 
skedule sal bly. 

Sahel-projek: Bid vir politiese 
stabiliteit in hierdie streek. Bid 
vir die Bybelgenootskappe in 
die Sahel – wat in die lande 
van Burkina Faso, Tsjad, Mali, 
Mauritanië, Niger, Nigerië, 
Senegal en Soedan werk – om 
die genesende krag van God 
se Woord te bring na gebiede 
waar geweld en oproerigheid 
hoogty vier. 

 4 – 10 Februarie 
Kameroen: In ’n land met 
meer as 268 tale, bly dit ’n 
groot uitdaging om elkeen 
van ons landgenote van ’n 
Bybel of Bybelgedeelte in hul 
taal te voorsien. Bid vir ons 
vertalingsprojekte en dat die 
hoë vlakke van ongeletterdheid 
sal verbeter.

Sentrale-Afrikaanse 
Republiek: Bid vir 
ons doelwitte om die 
Bybelgenootskap met 
holistiese projekte vorentoe 
te neem. Bid dat die 
begunstigdes van ons 
programme deur hul interaksie 
met die Woord van God, 
verander sal word. Bid ook 

vir ons behoefte om die 
infrastruktuur te ontwikkel en 
om die nodige toerusting te 
bekom.

Suid-Soedan: Die ou Barie 
Bybel is vir die eerste keer 
in 1979 deur Protestante 
kerke vertaal. Dié Bybel moet 
nou hersien word om aan 
die behoeftes van die jonger 
geslagte te voldoen. Bid vir 
die projek se befondsing en 
die vertalers se gesondheid en 
veiligheid.

 11 – 17 Februarie 
Eritrea: Bid steeds vir ons in 
ons missie om die Heilige Skrif 
in al Eritrese tale te vertaal. Bid 
vir die groeiende verhoudinge 
tussen kerke en die regering en 
dat ons finansieel stabiel kan 
wees.

Etiopië: Die 1962 Amhariese 
Bybel benodig bykomende 
notas om die onbekende 
kulturele en historiese konsepte 
aan hedendaagse lesers te 
verduidelik. Hierdie projek is 
besonders uitdagend. Bid dat 
ons personeel met die nodige 
vaardighede en begrip sal vind 
om die projek te voltooi.

Soedan: Bid vir die eerste 
Bybelvertaling vir die Oedoek-
gemeenskap wat in die 
suidweste van Soedan woon. 
Bid dat die projek suksesvol 
voltooi sal word aan die einde 
van 2023. Bid vir ons mense 
en die kerk se veiligheid.

 18 – 24 Februarie 
Kongo (Brazzaville): 
Bid dat ons projek om die 
Nuwe Testament in Kunyi te 
vertaal teen 2025 in gedrukte 
en elektroniese formaat 
gepubliseer sal word. Bid vir 

die saaier • somer 2023

Suid-Afrika Lesotho

Eswatini
Madagaskar

Mauritius

Seychelle

Namibië Botswana

Zambië

Tanzanië

Kenia

Uganda

Burundi

Rwanda

Kongo 
(Brazzaville) 

Kongo 
(Demokratiese 
Republiek van)

Angola

Malawi

Mosambiek

die vertalers en hul gesinne; 
dat God ons donateurs sal 
seën; en vir sosiale en politieke 
stabiliteit in ons land.

Kongo (Demokratiese 
Republiek): Bid vir ons 
Trauma Healing through 
Audio-program, gemik op 
slagoffers van konflik. Bid dat 
hierdie projek traumaslagoffers 
sal help om met die Woord 
in gesprek te tree wat tot 
genesing en herstel sal lei. 
Bid dat die plaaslike kerk 
se Bybelbehoeftes deur die 
program aangespreek sal 
word.

Tanzanië: Bid asseblief vir 
die voltooiing van die Kirimi 

Bybel. Die projek is weens 
COVID-19 vertraag en sal na 
verwagting in 2024 klaar wees. 
Dit is die eerste Bybelvertaling 
vir Kirimi-sprekers. Bid vir 
wysheid en goeie gesondheid 
vir die vertalers en die nodige 
befondsing om die vertaling te 
voltooi. 

 25 Februarie – 2 Maart 
Burundi: Prys God vir die 
ondersteunende omgewing 
waarin ons Bybelwerk doen. 
Bid vir ons doelwit om elke 
inwoner se lewe te sien  
verander danksy die werk  
van God se Woord. Bid dat 
ons die Bybel en Bybelge-
deeltes aan elke inwoner kan 
verskaf in die taal wat hulle 

die beste verstaan en in hul 
verkose formaat.

Kenia: Bid vir ons pogings  
om die Heilige Skrif in plaaslike 
tale en geskikte formate te 
vertaal en te publiseer. Bid 
vir wysheid, krag en insig 
terwyl ons effektiewe Bybel-
betrokkenheidsprogramme 
deur vennootskappe ontwikkel 
en implementeer.

Rwanda: Die Bybelgeba-
seerde Healing Wounds of 
Trauma-program het in 2012 
begin om mense te help 
genees van emosionele en 
geestelike wonde van die 
Tutsi-volksmoord in 1994. Bid 
dat God die Bybelgenootskap 

9

www.bybelgenootskap.co.za



se personeel sal toerus met die 
wysheid en vermoë om mense 
te help om deur die Woord van 
God genesing en vrede te vind. 

Uganda: Bid vir ons doelwit 
om Bybels te vertaal, te 
publiseer en te versprei, veral 
onder die jeug van ons land wat 
reeds baie trauma beleef het. 

 3 – 9 Maart 
Angola: Ons dank God vir 
die hersiene Nuwe Testament 
van die Ngangela Bybel, wat 
in 2019 bekendgestel is. 
Bid asseblief vir ons huidige 
projek om die bestaande 
Lucazi Bybel by te werk. 
Bid vir die vervaardiging van 
evangelisasieblaadjies in 
Ngangela om in die behoeftes 
van kerke te voorsien. 

Malawi: Bid vir ons 
Gebaretaalbybel vir die Dowes-
projek. Bid dat ons die Dowes 
in Malawi die geleentheid 
kan gee om God se Woord 
te ervaar en dat dit hulle tot 
’n lewenslange verhouding 
met God sal roep. Bid vir 
die gesondheid en welstand 
van ons vertalers en dat die 
spertyd vir hierdie vertaling 
bereik sal word. 

Zambië: Die oogmerk 
van die Afrika Bybelse 
Leierskapinisiatief is om Afrika-
leiers by die Bybel betrokke 
te kry en om die Bybel meer 
sentraal te posisioneer. Bid 
dat leiers regoor die spektrum 
hierdie inisiatief sal ondersteun 
en dat dit ’n positiewe impak 
op die Bybelgenootskap se 
beeld sal hê.

 10 – 16 Maart 
Madagaskar: Die Malgasse 
Bybelgenootskap beplan 

om 840 eenhede Bybels 
en Bybelgedeeltes in 
oudioformaat deur die Faith 
Comes by Hearing-projek 
beskikbaar te maak om so 
mense in afgeleë plekke en 
ongeletterde groepe te bereik.
Bid dat ons vanjaar die 
Evangelie van Lukas in vyf 
dialekte sal voltooi. 

Mauritius: Bid vir ons 
missie om die Bybel aan alle 
Mauritiane en inwoners van 
ander dele van die Indiese 
Oseaan toeganklik te maak. 
Bid dat ons Bybelwerk ’n 
betekenisvolle impak op 
mense se lewe sal hê en dat 
hulle Christus se boodskap 
van onvoorwaardelike liefde en 
verlossing sal ontvang. 

Seychelle: Ons dank God vir 
die sukses van ons voltooide 
projekte. Bid dat sprekers van 
die Seychellese Kreoolse taal 
die Bybel meer sal lees. Bid 
dat ons ons vennote meer 
doeltreffend kan dien, kwessies 
onder die jeug kan help 
aanspreek, en meer mense 
met sosiale media sal bereik. 

 17 – 23 Maart 
Botswana: Bid vir die 
vertaling van die Heilige Skrif in 
Botswana Gebaretaal. Bid vir 
die suksesvolle implementering 
van hierdie projek en dat die 
Dowes God se liefde deur Sy 
Woord mag ervaar. 

Mosambiek: Bid vir 
ons Bybelvertaling- en 
hersieningsprojek om die 
Ndou-gemeenskap van ’n 
Bybel te voorsien wat in 
gekontekstualiseerde taal 
geskryf is waarmee hulle kan 
identifiseer. Bid vir donateurs 
en vennote wat hierdie projek 

kan ondersteun en op hierdie 
manier ons mense kan seën.

Zimbabwe: Bid vir die 
nodige fondse om die Bybel 
in Tonga te vertaal, asook die 
beskikbaarstelling daarvan 
in druk en aanlyn. Hierdie 
vertaling sal Tonga-sprekers 
help om die Woord van God 
te verstaan en om beter by die 
boodskap aanklank te vind.

 24 – 30 Maart 
Eswatini (Swaziland):  
Bid vir die beskerming van ons 
personeeel en die Bybelgenoot-
skap se infrastruktuur. Bid vir ’n 
spesiale seëning op ons projek 
om in samewerking met die  
Nasionale Vereniging van  
Dowes, ’n Gebaretaalbybel  
te ontwikkel.

Lesotho: Bid vir ons  
programme wat Bybelbetrok-
kenheid aanmoedig. Bid dat 
ons sal kan voortgaan om 
saam met individue, kerke en 
ander Christen-organisasies 
te werk om Bybels aan soveel 
moontlik mense te versprei.  

Suid-Afrika: Bid vir ons 
Bybelvertaling- en hersiening-
projekte; dat die Here al 
die betrokke spanlede sal 
inspireer en lei. Bid ook 
vir ons Bybelgebaseerde 
geletterdheidsprogramme 
en ons doelwit om 
Bybelgenootskapwerk  
digitaal uit te brei.

Namibië: Bid vir ons projek 
om hoop en genesing aan die 
kinders van Namibië te gee. Bid 
dat traumaslagoffers deur die 
Heilige Gees gelei sal word om 
ons netwerk te vind. Bid ook vir 
ons traumagenesingswerk in 
tronke. dS

die saaier • somer 2023

aktief vir Bybels
D ie Bybelgenootskap se gewilde 

Draf Stap Trap vir Bybels 
het vanjaar van 1 – 28 Augustus 
plaasgevind. Hierdie virtuele 
gebeurtenis poog om fondsinsameling 
vir Bybelverspreiding vir almal beide 
inklusief en toeganklik te maak. 
Deelnemers het die keuse om te 
stap, hardloop of fiets te ry oor enige 
afstand en op enige tyd binne die 
toegelate periode.

Meer as 250 mense van oraloor, 
selfs so ver as Australië en Duitsland, 
het vanjaar deelgeneem. Deelnemers 
het gesamentlik meer as 3 000 km 
afgelê en meer as R30 000 vir 
Bybelverspreiding ingesamel.  

’n Verskeidenheid van prettige 
fotos en videos van deelnemers 
tydens hul aktiwiteite is ook op die 

RWC Facebook-blad gedeel. 
Darrell Swanepoel (16) 

het 321 km ver getrap; terwyl 
Florence Tredoux en haar getroue 
woef, Ludwig, hul onderskeie 
doelwitafstande van 40 km en 10 km 
behaal het. In Australië het lede 
van die Lux Mundi Kerk tussen die 
ouderdomme van jonger as een jaar 
en 80 in Joondalup tussen 5 km en 
10 km gestap en gehardloop. 

’n Groot dankie aan almal wat 
deelgeneem het. Ons sien daarna uit 
om julle volgende jaar weer te sien!

Besoek die Facebook-blad om 
meer te lees oor van die deelnemers 
se stories. dS

BSA by swartlandskou

bybel-per-Maand  
vier verjaardag met uitreike

Carla Scheffer en Amanda van 
Rooyen van die Bybelgenootskap 

se Hoofkantoor in Kaapstad 
het onlangs ’n uitstalling by die 
Swartlandskou te Moorreesburg gehou. 
Dit was die eerste keer dat die BSA 
deel was van hierdie jaarlikse skou wat 

Ter viering van die Bybel-per-Maand 
(BAM) Klub se 22ste verjaardag in 

Julie, het die Bybelgenootskap onlangs 
twee uitreike na die Hope Educare  
Sentrum in Strandfontein en die  
Durbanville Kinderhuis gehad.

“Dis is ’n praktiese manier om vir 
God dankie te sê vir alles wat Hy oor 
die jare vir en deur die klub gedoen 
het,” het Grezelda Williams, die  
Administrateur van die Bybel-per-
Maand Klub, gesê.

Die BSA-span het voorskoolse 
kinders in Strandfontein met heerlike 
kolwyntjies, lekkergoed, en skryfbe-
hoeftes insluitende Bybelgebaseerde 

oor vier dae gehou is.
Die dames het die voorreg 

gehad om met heelwat donateurs, 
Bybelwerkondersteuners en mense 
met ’n hart vir die Woord van God, te 
skakel. Dié twee het ook Bybels en 
’n verskeidenheid BSA handelsware 
verkoop en die Bybelgenootskap se 
naam hoog gehou.

“Ons is baie dankbaar vir die 
reisgenade en die gasvryheid waarmee 
almal ons by die Swartlandskou 
ontvang het,” het Carla gesê. 

“Ons kan nie wag om volgende 
jaar met van ons kollegas terug te 
kom en om selfs meer mense te 
ontmoet wat die Bybelgenootskap se 
werk ondersteun nie,” het Amanda 
bygevoeg. dS

geletterdheidsmateriaal en Mary  
Jones-pamflette, bederf. In Durbanville 
is Bybels aan 12 graad 7-leerders 
oorhandig.

Tydens albei dié besoeke is meer 
vertel omtrent die Bybelgenootskap en 
die werk wat die organisasie verrig. dS

R ide for Light is ’n nuwe inisiatief 
wat gemeenskappe in Suid-

Afrika en buite sy grense help deur 
middel van uitreikprojekte wat 
Bybelverspreiding en maatskaplike 
hulp insluit.   

Dr Francois Sieberhagen, wat 
voorheen by die Bybelgenootskap 
gewerk het en die sameroeper 
was van die jaarlikse Word Riders 
motorfietsuitreik, het die Ride for Light-
projek begin na die ontbinding van die 
Word Riders, met sy vertrek van die 
BSA vroeër vanjaar.

“Die fokus van die Word Riders 
was om Bybels aan gr 7-leerders te 
versprei. Met Ride for Light versprei 
ons steeds Bybels maar vervul ook 
’n verdere materiële behoefte onder 
mense van alle ouderdomme en 
verskillende gemeenskappe. Die lekker 
ding van die projek, is dat verskillende 
uitreike op verskillende tye deur kleiner 
groepies regdeur die land asook ons 
buurlande gedoen kan word,” het 
Francois verduidelik. 

 Die Bybelgenootskap se past 
Bennie Francke en ds Charl de Kock 

BSA neem deel in nuwe 
Motorfietsuitreik 

was deel van die Ride for Light se 
eerste uitreikgeleentheid wat op 10  
en 11 Mei in Swaziland gehou is.

In vennootskap met die 
Bybelgenootskap van Swaziland, 
het 14 vrywillgers, heelwat van hulle 
oud-Word Riders lede op motorfietse, 
Lomahasha besoek en daar 512 
Bybels en 512 pare skoene aan 
leerders van 12 minderbevoorregte 
skole oorhandig. 

Bennie het sy dankbaarheid 
teenoor dr Ngceko Mbuli, 
die Hoofsekretaris van die 
Bybelgenootskap van Swaziland 
uitgespreek vir die manier waarop 
hy met hierdie projek volhard en 
dit suksesvol voltooi het. “As ’n 
Bybelgenootskap is ons trots dat 
ons kon deel wees van hierdie 
verspreiding. Ons bid 
dat elke leerder die 
Here sal leer ken en 
die vreugde sal ervaar 
van ’n Christen-lewe 
waar die Heilige Gees 
die leiding neem,” het 
hy gesê. dS 

Nuwe baadjie vir biblesa
Die Bybelgenootskap se aanlyn 

Bybelleesplatform, BibleSA, bied 
gebruikers nou selfs ’n beter ervaring 
wanneer daar dieper in God se Woord 
gedelf word. 

Afgesien van ’n aantal nuwe ken-
merke wat by die platform gevoeg is, 
is heelwat verbeterings ook 
geïmplementeer op grond van die 
terugvoer wat van gebruikers ontvang is.

Een van die nuwe kenmerke sluit 
in ’n toegewyde afdeling waar al die 
gebruiker se uitgeligte verse en notas 
gesamentlik gestoor word. Dan is die 
wyse waarop ’n Bybelvertaling, hoofstuk 
en vers gekies word, ook vergemaklik.

Daar kan nou ook na Oudiobybels, 
wat in al ons landstale beskikbaar is, 
geluister word. ’n Nuwe navigasiebalk, 
stel die gebruiker in staat stel om na 
verskillende dele van die opname te 
beweeg en die klankspoed te verander.

Ander verbeterings sluit in; beter 
soekfunksionaliteit van die Bybelteks; 
asook meer opsies vir die aanpassing 
van die Bybelleesskerm.

Besoek www.biblesa.co.za en 
ervaar self hierdie veranderinge. dS

’n besondere belangstelling in die 
Doen-en-Leer-boekies met baie van 
die studente wat hiervan gekoop het 
om by hul onderskeie gemeentes 
te versprei. Elke student het ook ’n 
eksemplaar van die Nuwe Testament, 
Psalms en Spreuke ontvang. dS

Kweekskoolstudente besoek bsa
Die Bybelgenootskap se 

Suidoostelike Streek het onlangs 
14 finale jaar kweekskoolstudente 
van die United Presbyterian Church 
by die Bybelhuis in Port Elizabeth 
ontvang. Die groep is op koffie 
en koek getrakteer, terwyl die 
Verhoudingsambassadeur, ds Ben 
Fourie, by wyse van ’n skyfievertoning 
hulle oor die Bybelgenootskap en sy 
werksaamhede en samewerking met 
die kerke, ingelig het.

Verkoopsverteenwoordiger Brian 
Ngxokolo is ook ’n geleentheid gegun 
om die studente te vertel van die 
verskillende Bybelvertalings wat by 
die BSA beskikbaar is. Daar was ook 

14

die saaier • somer 2023

http://www.biblesa.co.za


Voortrekkers herdenk 
bybel Met MonuMent

D ie Vrystaatse Voortrekkkers het op 
Sondag, 1 Oktober, ’n monument 

op Doornkloof onthul om die 90-jarige 
bestaan van die Bybel in Afrikaans te 
herdenk. Dit het deel gevorm van ’n 
Sondag gedenkdiens op die plaas waar 
630 Voortrekkers, dr Karin Stoffberg 
(Hoofleier van Die Voortrekkers) asook 
ds Pierre du Plooy (Spanleier van die 
Bybelgenootskap se Sentrale Streek) 
teenwoordig was.

Die monument is op Doornkloof 
opgerig want dit is die hart van die 
Vrystaatse Voortrekkers en dit kan 
daar deur baie mense besoek word. 
Dit was die Voortrekkers se eerste 

Hoofleier, dr NJ van der Merwe – wie 
op Doornkloof begrawe is – wat des-
tyds tydens die Vrystaatse Sinode van 
die NG Kerk, die voorstel gemaak het 
om die Bybel in Afrikaans te vertaal. dS 

Egpaar belê in kinders  
Met skool, bybels
Die goedhartigheid van Bybel -

genootskap donateurs het dit  
moontlik gemaak dat daar onlangs met 
’n Bybelklas vir minderbevoorregte jeug-
diges in Komatipoort begin kon word.

Marietjie Smit bedryf ’n voorskoolse 
sentrum in die informele nedersetting 
van Komatipoort, waar 60 kinders elke 
dag gevoer word. 

Marietjie en haar man, Jan, is  

deur die Here gelei om 10 kinders van 
verskillende ouderdomme finansieel 
te ondersteun om graad 12 te behaal. 
Hulle het ook begin bydra tot die  
kinders se basies behoeftes. Jan was 
lank op soek na Engelse Bybels vir die 
kinders. Toe hy dus hoor van past  
Christo Maree van die Bybelgenootskap 
wat by ’n plaaslike kerk kom preek het, 
het hy dadelik met hom in verbinding 
getree.

Christo was so geraak deur die 
Smitte se hart vir die groepie kinders 
se welstand dat hy Bybels en Bybelge-
baseerde geletterdheidsmateriaal aan 
hulle geskenk het. 

Tans word daar elke Vrydag ’n  
Bybelklas vir die groep kinders gehou. dS

‘‘Sy het Hom toegedraai in doeke en Hom neergesit in ‘n krip, want daar 
was nie vir Josef en Maria plek waar die ander mense gebly het nie.” 

Lukas 2:7 (Die Bybel vir almal)

Kry hierdie aktiwiteit en meer by www.biblesa.co.za/vir-die-jongspan



INTERAKTIEWE BYBEL
vir jongmense!

NU
UT

Good News-vertaling (GNT)
Meer as 400 interaktiewe elemente 
om jongmense te inspireer
Toegewyde YouTube-speellys  
met 30 videos oor die Bybel
Aflaaibare inhoud en nog  
baie meer...

•

•

•

